ՀԻՄՆԱՎՈՐՈՒՄ

«Հայաստանի Հանրապետության Վայոց Ձորի մարզի Եղեգիս և Կոտայքի մարզի Չարենցավան համայնքներին գույք նվիրաբերելու մասին» Կառավարության որոշման նախագծի ընդունման
1. Իրավական ակտի ընդունման անհրաժեշտությունը
ՀՀ կառավարության որոշման նախագծի ընդունումը պայմանավորված է այն հանգամանքով, որ Եղեգիս և Չարենցավան համայնքների ղեկավարները դիմել են ՀՀ պաշտպանության նախարարություն՝ համայնքներում կառուցվող հուշահամալիրների տարածքում տեղադրելու նպատակով տրամադրել չօգտագործվող զրահատեխնիկա՝ հուշահամալիրներում կազմակերպվող հանդիսություններին առավել ռազմահայրենասիրական երանգ հաղորդելու համար: 

2. Ընթացիկ իրավիճակը և խնդիրները

ՀՀ պաշտպանության նախարարությունում առկա է նախկին ԽՍՀՄ ԶՈՒ-ից փոխանցված և ՀՀ ԶՈՒ-ում չշահագործված երկու ԲՏՌ-60 տիպի զրահափոխադրիչ (այսուհետ` գույք), որոնք համապատասխանաբար 2006 և 2014 թվականներին ճանաչվել են ոչ պիտանի, դուրս են գրվել ու կազմաքանդվել, միաժամանակ որպես համայնքում տեղադրվող գույք հավանության են արժանացել վերոնշյալ համայնքների ղեկավարների կողմից, ՀՀ պաշտպանության նախարարությունը նպատակահարմար է գտնում նշված կազմաքանդված (առկա է միայն իրանը (կմախքը)) ԲՏՌ-60 տիպի զրահափոխադրիչները նվիրաբերել համայնքներին: Գույքը կազմաքանդման արդյունքում չի հանդիսանում պաշտպանական նշանակության և իր նշանակությամբ նախատեսված չէ գաղտնի աշխատանքների կատարման համար:

Համաձայն ՀՀ Կոտայքի մարզի Չարենցավան համայնքի ղեկավարի 12.04.2022թ. N 529-22 գրության` Չարենցավան համայնքում կառուցված է Արցախյան պատերազմի ընթացքում զոհված 51 ազատամարտիկների պանթեոն, որին մարտական տեսք տալու համար առաջարկել է տրամադրել շահագործման համար ոչ պիտանի մեկ միավոր հրանոթ` ներկայացնելով պանթեոնի լուսանկարները և տեղադրման հատվածը: ԶՈՒ գլխավոր շտաբի ներկայացուցիչների և համայնքի մշակութային գծով պատասխանատուների լրացուցիչ ուսումնասիրությունների արդյունքներով համաձայնություն է ձեռք բերվել պանթեոնում տեղադրել ԲՏՌ-60 տիպի զրահափոխադրիչ:

Նույնանման առաջարկությամբ Պաշտպանության նախարարին են դիմել նաև ՀՀ Վայոց Ձորի մարզպետը և Եղեգիս համայնքի ղեկավարը` 11.02.2022թ. 146 գրությամբ տեղեկացնելով, որ համայնքի վարչական տարածքի Քարագլուխ բնակավայրում կառուցվում է հուշարձան-պանթեոն և ներկայացվել են պանթեոնի կառուցման ու զրահատեխնիկայի տեղադրման ուրվագիծ-նկարները:
Համայնքների ղեկավարների առաջարկած երկու ծրագրերն էլ ունեն հանրօգուտ բնույթ և ուղղված են Արցախյան գոյամարտի ընթացքում զոհված հայրենակիցների հիշատակը հավերժացնելու և ազգաբնակչության հայրենասիրական դաստիրակության ապահովմանը: 
3. Կարգավորման նպատակը և բնույթը
Որոշման նախագծով նախատեսվում է Վայոց Ձորի մարզի Եղեգիս և Կոտայքի մարզի Չարենցավան համայնքներին նվիրաբերել ԲՏՌ-60 տիպի զրահափոխադրիչներ` համայնքներում կառուցվող հուշահամալիրների տարածքում տեղադրելու նպատակով:

4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները.

Որոշման նախագծի ընդունումը 2022 թվականի պետական բյուջեում լրացուցիչ ֆինանսական միջոցների անհրաժեշտության և պետական բյուջեի եկամուտներում ու ծախսերում փոփոխությունների չի հանգեցնում:

5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ   


Որոշման նախագիծը կապված չէ ռազմավարական կամ ոլորտային այլ փաստաթղթերի հետ:        
